
പ്രവർത്തനങ്ങളിൽ മിഷണറിമാർ ഏർപ്പെട്ടു. ബാസൽ മിഷൻ പ്രവർത്തന
 കേന്ദ്രമാകട്ടെ ബ്രിട്ടീഷുകാരുടെ നേരിട്ടുള്ള ഭരണത്തിലായിരുന്ന മലബാറിലാണ്.
 അവിടെ അന്നുണ്ടായിരുന്ന ക്രൈസ്തവരാകട്ടെ എണ്ണത്തിൽ വളരെ കുറവും 
സങ്കരവർഗ്ഗത്തിലും മറ്റും ഉൾപ്പെട്ടവരാകയാൽ പൊതുധാരയിൽനിന്നു വേർപിരിഞ്ഞു
 കഴിയുന്നവരുമായിരുന്നു. 1839-ൽ തലശ്ശേരിയിൽ ആസ്ഥാനമുറപ്പിച്ചു പ്രവർത്തനം
 തുടങ്ങിയ ബാസൽമിഷൻ അന്നുണ്ടായിരുന്ന ചുരുക്കം ചില ക്രൈസ്തവരെ
 വിശ്വാസത്തിൽ സ്ഥിരീകരിക്കാനും എല്ലാ വിഭാഗങ്ങളിൽനിന്നും പുതിയ അംഗങ്ങളെ
 സ്വീകരിക്കാനും ഉദ്യമിച്ചു. ഹെർമൻ ഗുണ്ടർട്ടടക്കമുള്ള ബാസൽ മിഷണറിമാരിൽ
 ബഹുഭൂരിപക്ഷവും തെക്കൻ ജർമ്മനിയിൽനിന്നുള്ളവരായിരുന്നു. ചുരുക്കം ചിലർ
 സ്വിറ്റ്സർലണ്ടിൽനിന്നും. ജർമ്മൻ ഭാഷക്കാരായ ഇവർക്കു ബ്രിട്ടീഷ് ഭരണകൂടവുമായി
 ഇംഗ്ലീഷ് മിഷണറിമാരെപ്പോലെ അടുത്തിടപഴകാൻ സാധിച്ചിരുന്നില്ല. മിഷണറി
 പ്രവർത്തനത്തോട് കൊളോണിയൽ ഭരണാധികാരികൾക്ക് വലിയ മതിപ്പില്ലായിരുന്നു
 എന്ന കാര്യവും ഓർമ്മിക്കുക. ഈസ്റ്റ് ഇന്ത്യാ കമ്പനി മിഷണറി പ്രവർത്തനത്തിന്
 എതിരായിരുന്നു. പിന്നീട് ഭാരതം നേരിട്ടുള്ള ബ്രിട്ടീഷ് രാജഭരണത്തിലായപ്പോൾ
 മതസ്വാതന്ത്യം അഭംഗുരം നിലനിർത്തണം എന്നു കല്പനയുണ്ടായിരുന്നു. 1858
 നവംബർ 1-നു ബ്രിട്ടീഷ് രാജി പുറപ്പെടുവിച്ച കല്പനയിൽ നിന്ന്:

'Firmly relying ourselves on the truth of Christianity, and acknowl-
edging with gratitude the solace of religion, we disclaim alike the right and
 the desire to impose our convictions on any one of our subjects. We declare
 it to be our Royal will and pleasure that none be in anywise favoured none
 molested or disquieted by reason of their religious faith or observances, but
 that all shall alike enjoy the equal and impartial protection of the law; and we
 do stirctly charge and enjoin those who may be in authority under us that they
 abstain from all interference with the religious belief or Worship of any of our
 subjects, on pain of our highest pleasure'.

(The Royal Proclamation of 1858)

ഇതെല്ലാമാണെങ്കിലും, ഇന്ത്യൻ ജനതയുടെ ആത്മീയവും ഭൗതികവുമായ
 പുരോഗതി വിലയിരുത്തിക്കൊണ്ട് ബ്രിട്ടീഷ് പാർലമെൻറിന് സമർപ്പിച്ചിരുന്ന
 റിപ്പോർട്ടുകളിൽ മിഷണറിമാരുടെ സേവനങ്ങളും ഉൾപ്പെടുത്തിയിരുന്നതായി ബ്ലൂ
 ബുക്കിൽ നിന്നു മനസ്സിലാക്കാം. അത്തരം റിപ്പോർട്ടുകളിൽ ബ്രിട്ടീഷുകാരും
 അമേരിക്കക്കാരുമായ മിഷണറിമാരുടെ സേവനമാണ് എടുത്തു പറഞ്ഞിരുന്നത്.
 ഉദാഹരണത്തിന് 1871-72-ലെ റിപ്പോർട്ടുള്ള ബ്ലൂ ബുക്കിൽ LMS, CMS മിഷണറി
 സംഘങ്ങളുടെ തിരുവിതാംകൂറിലെ സേവനത്തെക്കുറിച്ചു പരാമർശിക്കുന്നു. ബ്രിട്ടീഷ്
 മലബാറിലെ ബാസൽ മിഷനെക്കുറിച്ചു പരാമർശമില്ല! ലോക മഹായുദ്ധകാലത്തു
 ജർമ്മൻ മിഷണറിമാരെ ചാരന്മാരായി പരിഗണിച്ചു കർക്കശമായ നിയന്ത്രണത്തിലാക്കി.
 ജർമൻ സ്ഥാപനം എന്ന നിലയ്ക്കാണ് മംഗലാപുരത്തെ പ്രശസ്തമായ അച്ചടിശാല
 അടച്ചുപൂട്ടി മുദ്രവച്ചത്. ഇന്ത്യയിലെ ജർമൻകാർക്കു വേണ്ടി നാസിലഘുലേഖകൾ
 അച്ചടിച്ചിരുന്നതു ബാസൽ മിഷൻ പ്രസ്സിലായിരുന്നു എന്നത് പ്രസക്തമായ മറ്റൊരു

